
Txillardegik arrazoia ote? 

Azkenaldian Euskal Herriko desegoera politiko-
antisoziala zein norabide hartzen ari den ikusita 
eta datorren hauteskunde garaian desegoerak 
okertzera eta gaiztotzera joko duenaren ziurtasu-
na medio, Txillardegiren hitzak berretsiak dirudi-
te: «Nik ere amestu nuen konponbidea lortzerik 
bazegoela... baina ezinezkoa da 

Bere kategoriko eta eskarmentuko norbait ha-
lako ondoriotara ailegatzea katastrofe hutsa da 
edonorentzat; eragile politikoak kartzelatzea edo-
ta kartzelatzearekin mehatxatzea katastrofe bu-
tsa da konponbidearentzat; baldintza hauetan 
inongo hauteskunderik egitea katastrofe hutsa 
da demokraziarentzat; gatazkaren luzapena ka-
tastrofe hutsa da preso direnentzat; ETAren ol-
dartzea katastrofe hutsa da herritarrontzat; dolu 
adierazpenak galaraztea katastrofe hutsa da bizi-
kidetzarentzat; gazteen atxiloketak desastre hu-
tsa dira etorkizuneko gizartearentzat eta abar, 
eta abar. Hamaika hondamendi ezberdin, euskal 
ekuazioaren elementu guztiek berea propioa ba-
dutela. 

Tamalez, hondamendi horien guztien artean 
badago nabarmen gailendu daitekeena: ahalegi-
nean etsitzea. Azken hondamendi honek ziurta-
tuko zukeen beste guztien iraupena etorkizunean 
eta egungo egoera biharamunean ere errotzea, 

Txillardegiren hitzetatik eratorriko irakaspe-
nak ez dira ezintasuna eta etsipena, baizik eta 
orain arteko pentsamolde eta ikuspegien antzuta-
suna. 

Irizpide berriak behar dira egungo egoeraren 
balorazioa egiteko, beharrak eta helburuak finka-
tzeko eta, zer esanik ez, baliabide eta tresna ego-
kiak hautatzeko. Ausardia eta malgutasuna be-
har dira agorturiko planteamenduak alde batera 
utzi eta bide berriak jorratzeko, hainbat alditan 
zapuztutako ilusioa berpiztu eta zuhurtasunez 
aurrerantz abiatzeko. 

Etsipenari tarterik ez, bilakaerari eta baikorta-
sunari ateak ireki. 
• Pello Garmendia Tapia. Burlata 




